
АННОТАЦИЯ 

Ҳозирги кунга қадар Ўзбекистоннинг жанубий ҳудудлари этнологияси 
тарихшунослигига оид бирор бир махсус илмий иш олиб борилмаган ёки шу мавзуга 
бағишланган илмий адабиётлар чоп этилмаган. Мақолада 1930-1950 йиллар оралиғида олиб 
борилган этнографик тадқиқотлар таҳлилга тортилган. Асосан тадқиқотларда ўзбек элатининг 
шаклланиш жараёнида фаол қатнашган асосий компонентлар ҳақида маълумотлар 
келтирилган. Бундан ташқари Ўзбекистоннинг жанубий ҳудудлари қадимги даврлардан ўтроқ 
аҳолининг макони бўлиб келгани, ўзбек қабилалари эса азалдан бу ҳудудларда яшаб келган 
ўтроқ аҳоли билан аралашиб, уларнинг моддий-маънавий маданиятининг ворислари 
ҳисоблангани очиб беришга ҳаракат қилинган. 

Калит сўзлар: этнография, тарихшунослик, Ўзбекистоннинг жанубий ҳудудлари, 
ўзбеклар, ўзликни англаш жараёни, совет даври. 

АННОТАЦИЯ 
Кроме того, пытались выявить, что южные районы Узбекистана издревле были местом 

оседлости, а узбекские племена смешались с оседлыми людьми, проживающими в этих 
районах, и считались наследниками их материальной и духовной культуры. 

До настоящего времени специальных научных работ по историографии этнологии 
южных регионов Узбекистана не проводилось и не издавалась научная литература, 
посвященная этой теме. В статье анализируются этнографические исследования, проведенные 
в 1930-1950-е гг. Главным образом в исследованиях представлены сведения об основных 
компонентах, принимавших активное участие в формировании узбекского народа. Кроме того, 
предприняты попытки показать, что южные регионы Узбекистана издревли были местом 
оседлости, и что узбекские племена смешались с оседлым населением, который жил в этих 
районах с древних времен и считались наследниками их материально духовныхных 
ценностей.  

Ключевые слова: этнография, историография, южные регионы Узбекистана, узбеки, 
процесс самосознания, советский период. 

HISTORIOGRAPHY OF ETHNOGRAPHIC STUDIES IN THE SOUTHERN REGIONS 
OF UZBEKISTAN (1930-1950) 

ABSTRACT 
To date, no special scientific works on the historiography of ethnology of the southern regions 

of Uzbekistan have been carried out and scientific literature on this topic has not been published. The 
article analyzes ethnographic studies conducted in the 1930s-1950s. Basically, the study provides 
information about the main components that are actively involved in the formation of the Uzbek 
people. In addition, attempts have been made to show that the southern regions of Uzbekistan have 
been home to settlers since ancient times and that Uzbek tribes mingled with settlers who have lived 
in these regions since ancient times and are the heirs of their material and material values. spiritual 
culture. 

Index Terms: ethnography, historiography, southern regions of Uzbekistan, Uzbeks, the 
process of self-awareness, soviet period. 

 
1.Долзарблиги: 
1920–1930-йиллар Ўзбекистонда этнографик билимларнинг шаклланиши даври бўлди. 

Шуни алоҳида қайд этиш керакки, мазкур йилларда этнографик билимларни тарих фанидан 
ажратган ҳолда, аниқ масала ва мақсадлар асосида тадбиқ этилмаган. Бу йиллар этнографик 
изланишларни ташкил қилишда тўғри йўл-йўриқларни танлаш ва малакали тадқиқотчи 
мутахассисларни тайёрлаш даври ҳисобланади [1]. 

Шу сабабди тарихнинг бу саҳифасини ҳам концептуал ва методологик жиҳатдан қайта 
кўриб чиқиш, уни манбалар асосида янада чуқурроқ ўрганиш зарур. Турли тарихий 
манбаларни ўрганиб, таҳлил қилиш, танқидий баҳолаш, тўғри талқин қилиш ва тарихимизнинг 
ҳаққоний ва тўлиқ манзарасини очиб бериш лозим. 

Ўзбекистон мустақилликка эришгач, тарихчилар олдига совет даврида бузиб 
кўрсатилган ёки кам ўрганилган соҳаларни хаққоний очиб бериш вазифаси қўйилди ҳамда 
ўтган даврда ичида бу соҳада маълум ютуқларга эришилди. Ўзбекистоннинг жанубий 

ҳудудларидаги турли этник гуруҳлар ва аҳоли этнографияси бўйича XX асрда кўплаб турли 
ҳажмдаги тадқиқотлар нашр юзини кўрди. Уларни тарихшунослик нуқтаи назаридан 
умумлаштириш, тизимга-солиш, турли ёндашувларни таҳлил этиш бугунги тарихшуносликда 
долзарб масала ҳисобланиб, ушбу долзарблик бу йўналишдаги махсус тадқиқотларни талаб 
этади. 

2. Методлар ва ўрганилганлик даражаси: 
ХХ асрнинг 30-йиллардан бошлаб этнограф мутахассисларни тайёрлашда даслабки 

қадамлар қуйилди. Маҳаллий тарихчи мутахассисларни шакллантиришда Ўрта Осиё давлат 
университети (САГУ) билан бирга А.Навоий номидаги Самарқанд давлат педагогика 
институти, Низомий номидаги Тошкент педагогика институти, шунингдек тарих факультети 
мавжуд Андижон, Бухоро, Марғилон, Термиз ва Фарғона педагогика институтларининг 
ҳизматлари катта бўлди. 

Ўзбекистондаги этнографик тадқиқотлар бу давр бошларида Турккомстарис, 
Средазкомстарис, Узкомстарис, Тошкент, Самарқанд, Хива, Қўқон ва бошқа шаҳар 
музейлари, илмий жамиятлар, олий ўқув юртлари, Ўзбекистон Халқ Кенгаши ҳузуридаги Фан 
қўмитаси (асосан 1932 йил октябрдан) раҳбарлиги остида ўтказилди. 

Этнография соҳасидаги муҳим ўзгаришлар мутахассис кадрлар тайёрлашда ҳам 
кузатилди. Жумладан, ХХ асрнинг 30-йилларига қадар Ўзбекистоннинг турли ҳудудлари 
этнографиясини тадқиқ этишда асосан русийзабон тадқиқотчилар иштирок этган бўлса, 1920-
1927 йиллардан бошлаб ўзбек халқи этнографияси билан маҳаллий аҳоли вакиллари 
шўғулланишга киришдилар. Мисол учун, қадимшунос Турди Мирғиёсов [2] 1928 йилдан 
эътиборан этнографик экспедицияларда фаол иштирок этишни бошлади. Натижада  1929 
йилда у Қашқадарё округи ярим кўчманчи ўзбеклари турмуш тарзи, кундалик ҳаётини 
ўрганди. 

1928 йил Самарқандда илмий тадқиқот институти ташкил қилинди. Шу даврда 
тилшунос Ғози – Олим Юнусов[3], ўзбек фольклоршуноси Ҳоди Зарипов ҳамда рус этнографи 
Л.П.Потапов[4] томонидан ўзбек халқи маданияти, этнографияси ва фольклорини ўрганиш 
борасида уюштирилган махсус этнолингвистик экспедицияси жараёнида Бойсун ва 
Шерободда дала тадқиқотлари олиб борилди ва маҳаллий аҳолининг ўзига хослиги юзасидан 
жуда бой материаллар тўпланган. Кейинчалик немис шарқшунос олими Я.Тауби томонидан 
Л.П.Потаповнинг кундалиги Германияда эълон қилинди[5]. Унда ҳам Ўзбекистоннинг 
жанубий воҳаларидаги этник хусусиятлари ва анъанавий маросимларига оид маълумотлар 
келтирилади. 

30-йиллардан бошлаб Ўзбекистонда этнографик билимларнинг шаклланишида ва 
мустақил фан сифатида оёққа туришида С.П.Толстовнинг[6] ҳиссаси катта. Олим Хоразмга 
илк бор 1929 йилда ижтимоий фанлар илмий текшириш институти Россия ассосацияси 
(РАНИОН)нинг экспедицияси таркибида келганди. У иккинчи марта 1932 йилда, сўнгра 1934 
йилда, СССР халқлари музейининг тарихий этнографик экспедициясининг раҳбари сифатида 
Хоразмга келган. Олим раҳбарлигида 1937 йилда Хоразм археология-этнография комплекс 
экспедицияси ўз фаолиятини бошлади ва кенг кўламдаги илмий изланишлар олиб борди. 
Ушбу экспедиция маълумотларидан Ўзбекистоннинг жанубий ҳудудидаги аҳоли ҳақидаги 
ахборотни қиёсий таҳлил қилишда фойдаланиш мумкин.  

Ўзбекистоннинг жанубий ҳудудлари этнографиясини тадқиқ этишда воҳа 
музейларининг ўрни беқиёсдир. 1934 йилда Термизда Сурхондарё вилояти ўлкашунослик 
музейи (1933 йилда уюштирилган халқ хўжалиги кўргазмаси асосида) ташкил қилинади. 
Музейда Термиз ва Термизий алломалар тарихи, қадимшунослик, тангашунослик, халқ оғзаки 
ижоди, этнографияси, халқ амалий санъати, ўлка табиати, спорт, тасвирий санъати бўлимлари 
ҳамда 14000 нусхадан зиёд сатрга эга кутубхона мавжуд. Музей фонди 64000 экспонатдан 
ортиқ[7]. 

Шу ўринда мавзуга оид маълумотлар Ўзбекистон Республикаси Миллий архиви 
фондида сақланаётган архив материалларида ҳам учрайди[8]. Архив материаллари Жанубий 

воҳалар аҳолисининг асосан этник таркиби, аҳолининг жойлашуви, хўжалик турмуш тарзи ва 
диний қарашларини тадқиқ этишда муҳим манба вазифасини ўтайди[9].  

Шуни алоҳида таъкидлаш лозимки, юқорида номлари зикр этилган олим ва 
тадқиқотчилар, экспедициялар ёки музейлар айнан жанубий воҳалар этнографияси 
муаммоларини тадқиқ этишни ўз олдига асосий мақсад қилиб қўймаган бўлсада, айнан бу 
тадқиқотлар натижасида жанубий ҳудудларда этнографик билимларнинг илмий жиҳатдан 
шаклланишига дастлабки қадамлар қўйилган эди. Бу асарлар бугунги кунда ҳам мазкур давр 
тарихини ўрганишда илмий ва амалий аҳамиятига кўра қимматлидир. Чунки бу манбалар 
асосан ўша даврда яшаган ва кўпинча тадқиқ этилаётган муаммоларни ўз кўзи билан кўрган 
ва кузатган изланувчилар томонидан қайд этилган. 

3. Тадқиқот натижалари: 
Иккинчи жаҳон уруши йилларда Ўзбекистонда этнографик илмий тадқиқотлар кўлами 

анча қисқариб, тадқиқотларни олиб бориш учун моддий ва маънавий жиҳатдан қийин вазият 
юзага келган. Аммо олимлар сафида йўқотишлар бўлса-да, этнография фани ривожи тўхтаб 
қолмай, имконият даражасида давом эттирилди. 

Бу даврда ижод қилган олимлардан профессор А.Ю.Якубовский[10] (1886-1953)ни 
айтиб ўтиш мумкин. Олим уруш йилларида Иттифоқ Фанлар академияси Шарқшунослик 
институтининг Ўрта Осиё кабинетига, Ўрта Осиё Давлат университетида «Ўрта Осиё тарихи» 
кафедрасига раҳбарлик қилди ҳамда талабаларга минтақа тарихи бўйича бир қатор махсус 
курслар ўқиди. Бундан ташқари, А.Ю.Якубовский В.Ф.Гайдукевич билан Фарҳод ГЭСи 
қурилиши ҳудудида археологик қазиш ишларини олиб борган. 1941 йилда унинг “Ўзбек халқи 
этногенези масалаига доир” рисоласи нашр этилди[11]. Мазкур рисолада олим ўзбек халқи 
этногенези масаласида узоқ йиллик баҳсларга чек қўйиб, халқ номини унинг шаклланиш 
жараёни билан алоҳида талқин қилиш зарурлигини таъкидлаб ўтган ва бу ёндашув кўп йиллар 
давомида ўз илмий аҳамиятини йўқотмай келмоқда. 

Уруш йилларида Тошкентда «Этногенез ва этнография» комиссияси (Фольклор 
шуъбаси билан бирга) фаолият кўрсата бошлади. Фольклоршунос олим В.М.Жирмунский[12] 
(1891-1971) раҳбарлигида Тошкентда Ўрта Осиё халқлари достонларини тадқиқ этишга 
киришилиб, ўзбекларнинг «Алпомиш», қирғизларнинг «Манас» ва қорақалпоқларнинг «Қирқ 
қиз» каби халқ оғзаки ижодининг ноёб ёдгорликлари ўрганилди[13]. Бу ёдгорликларнинг 
ўрганилиши натижасида ўзбек халқининг қадимий тарихи, этнографиясига оид баъзи 
маълумотлар илмий истеъмолга киритилди. 

1943 йилда Ўзбекистон Фанлар академиясини ташкил этилиши ўзбек илм-фани, 
жумладан ўзбек этнографияси тараққиётида янги босқични бошлаб берди. Республикада 
этнография бўйича илмий тадқиқотларни мувофиқлаштириб олиб бориш, дала 
экспедицияларини уюштириш ва бу ишларга кўпроқ маҳаллий миллат вакилларидан жалб 
этиш учун қулай шарт-шароитлар вужудга келди. 

Бу даврда ижод қилган олималардан О.А.Сухарева[14] ни таъкидлаб ўтиш жоиз. 
Тадқиқотчи ўз илмий фаолиятини ХХ асрнинг 30 йилларидан бошлаб, уруш йилларида 
Самарқанддаги ўзбек халқ маданияти тарихий музейида илмий ходим сифатида давом 
эттирган. Аввалига Ўзбекистон давлат университети (ҳозирги СамДУ) ва педагогика 
институтида талабаларга тарихий-этнографик йўналишад сабоқ берди ҳамда шу даврдан 
эътиборан дала этнографик экспедицияларида қатнаша бошлади. У 1948 йилдан бошлаб Тарих 
ва археология институтининг “Этнография бўлими”га раҳбарлик қила бошлади. Ўз илмий 
фаолияти давомида О.А.Сухарева ўзбеклар этнографиясига бағишланган кўплаб илмий 
асарлар яратди[15]. 

ХХ асрнинг иккинчи ярмида Б.В.Андрианов, Г.П.Васильева,  К.Л.Задихина, 
Б.Х.Кармишева, Е.М.Пешерева, М.В.Сазонова, Г.П.Снесарев каби элшунослар ўзбеклар 
этнографиясининг турли долзарб масалалари бўйича тадқиқотлар олиб бордилар. Бу 
тадқиқотчиларнинг илмий фаолияти иккинчи давр (1930-50)дан бошланиб, учинчи давр (1960-
80)да ҳам давом этганлиги билан ўзига хосдир.  

Урушдан кейинги йилларда маҳаллий халқ орасидан ҳам этнограф тадқиқотчилар 
етишиб чиқа бошлади. Ўзбек халқи этнографиясига салмоқли ҳисса қўшган, ўзбек 
этнографиясига тамал тошини қўйган, мазкур соҳада салоҳиятли изланишлар яратган 
академик Карим Шониёзовнинг[16] изланишларини алоҳида таъкидлаб ўтиш жоиздир. 

Дастлабки илмий изланиши “Из истории расселения племен карлук[17]” дан бошлаб 
олимнинг деярли барча асрлари ўзбек халқининг келиб чиқиши тарихи, этногенез жараёни, 
ўзбекларга оид қабила ва элатлар, уларнинг ўзаро муносабатлари ва тарихий тақдирларни 
ўрганишга бағишланган. Унинг “Узбеки-карлуки[18]” китобида қадимги туркий – қарлуқлар 
қабиласининг келиб чиқиши, жойлашиши, хўжалиги ва ижтимоий турмуши, моддий ва 
маънавий маданиятини қамраб олган узоқ тарихий давр (VII-XX асрлар) ёритилган.  

Урушдан кейинги йилларда ўзбек халқи этногенези ва этник тарихини ўрганишда 
самарали изланишларни амалга оширган олима Б.Х.Кармишеванинг[19] илмий фаолиятини 
алоҳида қайд этиш лозим. Олима Тожикистон ва Ўзбекистоннинг жанубий вилоятлари 
аҳолисининг этногенези ҳамда этник тарихини ўрганиш мақсадида 1945-1971 йиллар 
оралиғида 15 маротаба илмий сафарга борган[20]. Б.Х.Кармишеванинг тадқиқотлари 
Ўзбекистоннинг жанубидаги вилоятлар этнографиясини тадқиқ этишда муҳим манба 
ҳисобланади.  

1955-1960 йилларда СССР ФА этнография Институти Ўрта Осиё экспедициясининг 
Қашқадарё отряди Сурхондарё вилоятининг[21] Қашқадарё дарёси ҳавзасида жойлашган 
жанубий-ғарбий қисмида тадқиқот ишларини олиб борди. 1955-1958 йилларда эса 
К.Ш.Шониёзов Сурхондарёда яшовчи қарлуқлар тўғрисида этнографик маълумотлар 
тўплаган. 1958 йилда Жанубий воҳаларда Н.А.Кисляков раҳбарлигида Иттифоқ ФА 
этнография институти Ўрта Осиё экспедицияси тоғолди гуруҳи (таркибида С.П.Русяйкина, 
К.Ш.Шониёзов иштирок этганлар) томонидан Ўрта Осиё ва Қозоғистон халқлари тарихий-
этнографик атласи учун материаллар йиғилган. 1958-1961 йилларда Е.М.Пещерева ҳамда 
Б.Х.Кармишевалар мазкур гуруҳ таркибида Бойсун шаҳри ва юқори Шерободда этнографик 
тадқиқотлар олиб бордилар. 

4.Хулосалар: 
Мазкур маълумотларга хулоса қиладиган бўлсак, аввалги даврдан фарқли ўлароқ, бу 

даврда аввало, аниқ мақсадга қаратилган археологик ва этнографик илмий экспедициялар 
ташкил қилинди. Русийзабон тадқиқотчилар билан бир қаторда маҳаллий изланувчилар ҳам 
тадқиқотларда иштирок эта бошлашди, бу эса, ўз навбатида, ўзбек халқи этнографиясини 
янада чуқурроқ ўрганишга туртки бўлди. Ҳудудий олий таълим муассасалари ташкил топиши 
натижасида маҳаллий тарихчи, этнограф, археолог кадрлар етишиб чиқди. Айниқса, 1943 
йилда Ўзбекистон Фанлар академиясининг ташкил топиши натижасида этнографик 
тадқиқотлар борасида профессионал тадқиқотчи кадрлар шаклланиб, этнографияга оид 
методологик ёндашувлар аниқ белгилаб олинди. Мазкур давр тадқиқотларида айнан 
Ўзбекистоннинг жанубий ҳудудлари этнографияси ва тарихини ўрганиш мақсад қилинмаган 
бўлсада, жанубий ҳудудлар этнографиясига оид маълумотларнинг салмоғи сезиларри 
даражада кўпая бошлади. Бироқ, иккинчи даврда ҳам ўз ечимини топмаган муаммолар етарли 
бўлиб, бу масалаларни чўқур ўрганишни тақозо этарди. 

